17 января́ 2016 го́да. Неде́ля 33 по Пятидеся́тнице, пе́ред Богоявле́нием. Предпра́зднство Богоявле́ния. Собо́р 70 апп. Глас 8.

17 января́ 2016 го́да.
Неде́ля 33 по Пятидеся́тнице, пе́ред Богоявле́нием. Предпра́зднство Богоявле́ния.

Собо́р семи́десяти апо́столов. Глас 8.
ВСЕНО́ЩНОЕ БДЕ́НИЕ. КАНОН:

Песнь 1:

Кано́н Воскре́сный, глас 8: 
Хор:

Ирмос:

Колесницегони́теля фарао́ня погрузи́/ чудотворя́й иногда́/ Моисе́йский жезл, крестообра́зно порази́в,/ и раздели́в мо́ре,/ Изра́иля же беглеца́, пешехо́дца спасе́,// песнь Бо́гови воспева́юща.
Припев:

Сла́ва, Го́споди, свято́му Воскресе́нию Твоему́.
Тропарь:

Всеси́льну Христо́ву Божеству́ ка́ко не диви́мся;/ от страсте́й у́бо всем ве́рным, безстра́стие и нетле́ние точа́щу,/ от ребра́ же Свята́го исто́чник безсме́ртия иска́пающу,// и Живо́т из гро́ба Присносу́щный.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко благоле́пен жена́м А́нгел ны́не яви́ся,/ све́тлыя нося́ о́бразы есте́ственныя невеще́ственныя чистоты́,// зра́ком же возвеща́я свет воскресе́ния, зовы́й: воскре́се Госпо́дь.
Припев:

Пресвята́я Богоро́дице, спаси́ нас.
Богородичен:
Пресла́вная возглаго́лашася о Тебе́ в роде́х родо́в,/ Бо́га Сло́ва во чре́ве вме́щшая,/ чиста́ же пребы́вши Богоро́дице Мари́е.// Те́мже Тя вси почита́ем, су́щее по Бо́зе заступле́ние на́ше.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Пречи́стая Богоро́дице,/ вопло́щшееся Присносу́щное и Пребоже́ственное Сло́во,// па́че естества́ ро́ждши, пое́м Тя.
Припев:

Пресвята́я Богоро́дице, спаси́ нас.
Тропарь:

Грозд Тя Живоно́сен,/ всеми́рнаго иска́пающ сла́дость спасе́ния,// Де́ва, Христе́, роди́.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Да ра́дуется тварь, оте́чествия язы́ков да пою́т:/ Иису́с, Царь всея́ земли́, предгряде́т// струя́ми Иорда́нскими на́ше сотвори́ти очище́ние. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

В ца́рскую багряни́цу из де́вственных крове́й, Го́споди, оде́явся пло́тию,// к речны́м тече́нием наг прихо́диши, мою́ одева́я наготу́.
Припев:

Сла́ва Тебе, Бо́же наш, сла́ва Тебе.
Тропарь:

Сын Отца́ Пребезнача́льнаго Ты сый,/ к сы́ну, Благоутро́бне, Заха́риину смире́нно прихо́диши, креще́ния прося́,// я́ко да благода́тию сы́ны Бо́жия сотвори́ши ны.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Христо́вы ученицы́ бы́вше,/ нас ра́ди ве́щию теле́сною Я́вльшагося, всехва́льнии,// просвети́сте мир весь заре́ю благоче́стия, тьму разори́вше безбо́жия.
Припев:

Святи́и апо́столи, моли́те Бо́га о нас.
Тропарь:

Тле́нных оста́вльше оскверне́нное и нестоя́нное,/ Христу́ после́доваша Крисп, и Про́хор, и Андрони́к,/ Фадде́й и никано́р,// свети́льницы бы́вше Богови́днейшии. 



Сла́ва Отцу́ и Сы́ну и Свято́му Ду́ху.
Тропарь:

Кре́пость губи́теля победи́сте, сла́внии, кре́постию Ду́ха,/ неи́стовством же безбо́жия коне́чне осла́бленныя кре́пости испо́лнисте// и Боже́ственнаго разуме́ния.


И ны́не и при́сно и во ве́ки веко́в, ами́нь.
Тропарь:

Боже́ственную Пала́ту Царе́ву почти́м,/ в Ню́же всели́ся, я́коже восхоте́, Неискусому́жную и Еди́ну Богоро́дицу,// Ея́же ра́ди обожи́хомся, воспесносло́вим.
Катава́сия, глас 2:

Хор:

Глубины́ откры́л есть дно/ и су́шею Своя́ влече́т,/ в ней покры́в проти́вныя,/ кре́пкий во бране́х Госпо́дь,// я́ко просла́вися.
Песнь 3:

Канон Воскре́сный, глас 8: 
Хор:

Ирмос:

Утвержде́й в нача́ле Небеса́ ра́зумом,/ и зе́млю на вода́х основа́вый,/ на ка́мени мя, Христе́, за́поведей Твои́х утверди́,/ я́ко несть свят, па́че Тебе́// Еди́не Человеколю́бче.
Припев:

Сла́ва, Го́споди, свято́му Воскресе́нию Твоему́.
Тропарь:

Осужде́на бы́вша Ада́ма вкуше́нием греха́,/ пло́ти Твоея́ спаси́тельною стра́стию оправда́л еси́, Христе́:// Сам бо непови́нен сме́ртнаго иску́са был еси́, Безгре́шне.
Припев:

Сла́ва, Го́споди, свято́му Воскресе́нию Твоему́.
Тропарь:

Воскресе́ния свет возсия́/ су́щим во тьме, и се́ни сме́ртней седя́щим,/ Бог мой Иису́с,/ и Свои́м Божество́м кре́пкаго связа́в,// сего́ сосу́ды расхи́тил есть.
Припев:

Пресвята́я Богоро́дице, спаси́ нас.
Богородичен:
Херуви́мов и серафи́мов превы́шши яви́лася еси́, Богоро́дице:/ Ты бо Еди́на прия́ла еси́ Невмести́маго Бо́га в Твое́м чре́ве, Нескве́рная:// те́мже Тя ве́рнии вси пе́сньми, Чи́стая, ублажа́ем.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Даждь нам по́мощь Твои́ми моли́твами, Всечи́стая,// прило́ги отража́ющи лю́тых обстоя́ний.
Припев:

Пресвята́я Богоро́дице, спаси́ нас.
Тропарь:

Е́ве прама́тери Ты исправле́ние бы́ла еси́,// Нача́льника жи́зни ми́рови, Христа́ Богоро́дице, ро́ждши.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Влады́чествуяй все́ми я́ко Бог, раба́ но́сиши о́браз/ и к рабу́, Ще́дре, прихо́диши пло́тски,// Креще́нием Богоде́льным от рабо́ты вра́жия изыма́я ны. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Прише́л еси́ на струи́ чесо́ ра́ди?/ Ко́е очище́ние хотя́?/ Ку́ю скве́рну отмы́ти, Преблаги́й, ища́й?// Пою́ Твое́, е́же па́че ума́, за милосе́рдие, Сло́ве, снизхожде́ние.
Припев:

Сла́ва Тебе, Бо́же наш, сла́ва Тебе.
Тропарь:

Ища́ овча́, Христе́, е́же ди́вий волк расто́ргне ле́стию,/ на Иорда́нских струя́х стои́ши, взыва́я Предте́чи:// гряди́, крести́ Мя ты.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Я́коже ре́ки, вас Сло́во посла́ во всю зе́млю,/ наполня́ющия сию́, всему́дрии, напое́нии Боже́ственнаго Ду́ха// и пла́мень отъе́млющия безбо́жия благода́тию.
Припев:

Святи́и апо́столи, моли́те Бо́га о нас.
Тропарь:

Воспои́м Ти́мона Боже́ственнаго,/ Си́лу же и Силуа́на/ и ве́рою восхва́лим Епене́та сла́внаго, и Урва́на, и Ага́ва,// и́стинныя Христопропове́дники.


Сла́ва Отцу́ и Сы́ну и Свято́му Ду́ху.
Тропарь:

Блаже́ни уже́ бы́вше, я́ко и́стинно блаже́ннаго Бо́га Учи́теля стяжа́вше,/ и́же пе́рвее окая́нныя, всему́дрии, прича́стники показа́сте Боже́ственнаго блаже́нства.


И ны́не и при́сно и во ве́ки веко́в, ами́нь.
Тропарь:

Чиста́ пре́жде рождества́, и в рождестве́, и по рождестве́ вои́стинну Де́ва, Ма́ти, была́ еси́:/ Бо́га бо породила́ еси́,// Его́же апо́столов сосло́вие пресве́тло пропове́да.
Катава́сия, глас 2:

Хор:

Кре́пость дая́й царе́м на́шим Госпо́дь/ и рог пома́занных Свои́х вознося́й/ от Де́вы ражда́ется, гряде́т же ко Креще́нию./ Тому́, ве́рнии, возопие́м:// несть свят, я́ко Бог наш.
Ектения́ ма́лая…
Конда́к предпра́зднства, глас 4, подо́бен: "Яви́лся еси́":



Во струя́х днесь Иорда́нских быв, Госпо́дь/ Иоа́нну вопие́т:/ не убо́йся крести́ти Мя,/ спасти́ бо приидо́х// Ада́ма первозда́ннаго.
И́кос: 



Не истязу́ю тя, Крести́телю, преде́лы преходи́ти,/ не глаго́лю тебе́:/ рцы Ми, я́же глаго́леши беззако́нным и учи́ши гре́шники./ То́чию крести́ Мя молча́ и ча́я, я́же от Креще́ния,/ прии́меши бо сего́ ра́ди досто́инство, е́же не бысть А́нгелом,/ и́бо всех проро́ков бо́льша тя сотворю́./ От о́нех у́бо ни еди́н я́ве Мя ви́де,/ но во о́бразех, и се́нех, и гада́ниих,/ ты же пред тобо́ю стоя́ща ви́дел еси́,// спасти́ бо приидо́х Ада́ма первозда́ннаго.
Конда́к апо́столов, глас 2, подо́бен: "Вы́шних ища́":



Христо́вых ученико́в лик се́дмьдесят/ Боже́ственно, ве́рнии, в пе́снех восхва́лим,/ те́ми бо вси навыко́хом Тро́ицу почита́ти Неразде́льную,// и пребыва́ют свети́льницы Боже́ственныя ве́ры.
И́кос: 



Се́дмьдесяти апо́столов лик согла́сно, ве́рнии,/ свяще́нными песнопе́ньми да восхва́лим:/ Стефа́на, Про́хора же, и Си́лу, и Никано́ра,/ Ти́мона, и Ампли́я, и Парме́на,/ Апе́ллия же, Иа́кова, Фили́ппа,/ Ариста́рха, и Ма́рка, и Матфи́я, и Иродио́на,/ Криске́нта и Флего́нта,/ Варна́ву, Ли́на и Оли́мпа,/ Ана́нию, Луку́ и Асинкри́та и про́чия,// пребыва́ют бо свети́льницы Боже́ственныя ве́ры.

Седа́лен апо́столов, гла́с 3, подо́бен: "Боже́ственныя ве́ры":


Столпи́ непоколеби́мии Це́ркве,/ основа́ния благоче́стия бы́вше, ученицы́ Бо́га на́шего,/ соблюди́те сию́ невре́дну, отгоня́ще льсти́ваго собла́зны// и моля́ще Христа́ Бо́га всегда́ дарова́ти нам ве́лию ми́лость.


Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в, ами́нь.

Седа́лен предпра́зднства, глас 1, подо́бен: "Ка́мени запеча́тану":


Иису́су ро́ждшуся от Де́вы Мари́и/ и во Иорда́не кре́щшуся от Иоа́нна,/ Дух сни́де на Него́, зри́мый в ви́де голуби́не./ Сего́ ра́ди проро́к со А́нгелы глаго́лаше, зовы́й:/ сла́ва прише́ствию Твоему́, Христе́,/ сла́ва Ца́рствию Твоему́,// сла́ва смотре́нию Твоему́, Еди́не Человеколю́бче.
Песнь 4:

Канон Воскре́сный, глас 8: 
Хор:

Ирмос:

Ты моя́ кре́пость Го́споди,/ Ты моя́ и си́ла,/ Ты мой Бог, Ты мое́ ра́дование,/ не оста́вль не́дра О́тча,/ и на́шу нищету́ посети́в./ Тем с проро́ком Авваку́мом зову́ Ти:// си́ле Твое́й сла́ва, Человеколю́бче.
Припев:

Сла́ва, Го́споди, свято́му Воскресе́нию Твоему́.
Тропарь:

Ты врага́ су́ща мя зело́ возлюби́л еси́:/ Ты истоща́нием стра́нным соше́л еси́ на зе́млю, Благоутро́бне Спа́се,/ после́дняго моего́ досажде́ния не отве́ргся,/ и пребы́в на высоте́ пречи́стыя Твоея́ сла́вы,// пре́жде безче́ствованнаго просла́вил еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Кто зря, Влады́ко, ны́не не ужаса́ется,/ стра́стию смерть разруша́ему;/ Кресто́м бежа́щее тле́ние,/ и сме́ртию ад бога́тства истощава́емый,/ Боже́ственною си́лою Тебе́ распя́таго;// чу́дно де́ло, Человеколю́бче!
Припев:

Пресвята́я Богоро́дице, спаси́ нас.
Богоро́дичен:
Ты ве́рным похвала́ еси́, Безневе́стная, Ты Предста́тельнице,/ Ты и прибе́жище христиа́н, стена́ и приста́нище:/ к Сы́ну бо Твоему́ мольбы́ но́сиши, Всенепоро́чная, и спаса́еши от бед,// ве́рою и любо́вию Богоро́дицу Чи́стую Тебе́ зна́ющих.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Клас возрасти́вшая животво́рный, неора́нная Ни́во,/ подаю́щаго ми́рови жизнь, Богоро́дице,// спаса́й пою́щия Тя.
Припев:

Пресвята́я Богоро́дице, спаси́ нас.
Тропарь:

Богоро́дицу Тя, Всечи́стая, просве́щшиися вси пропове́дуем:// Со́лнце бо пра́вды родила́ еси́, Присноде́во.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Егда́ ви́де Тя, струя́, Го́споди, Иорда́нская возврати́ся;/ мно́гими же страстьми́ низложе́нное естество́ на́ше к Небесе́м обрати́ся,// поклони́вся Тебе́. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Ужаса́ется со́лнце, зря Тебе́, Со́лнца, пло́тски обна́жшася/ и та́инственно все озаря́юща,// обна́жшееся мра́чным преступле́нием естество́, Влады́ко.
Припев:

Сла́ва Тебе, Бо́же наш, сла́ва Тебе.
Тропарь:

Се Очище́ние, се Избавле́ние и Обновле́ние всех,/ Просвеще́ние прии́де во своя́,// да присво́имся у́бо Ему́ жития́ чистото́ю.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Мо́ре возмути́ша язы́ческое,/ в сие́ вше́дше, всему́дрии, я́коже ко́ни, Спа́сови ученицы́// и ве́рныя спасо́ша водо́ю свято́ю и Ду́хом.
Припев:

Святи́и апо́столи, моли́те Бо́га о нас.
Тропарь:

Облиста́ша, я́ко со́лнце на земли́, Пуд, Апе́ллий и Филоло́г,/ и Иродио́н, Руф же и патро́в// и ве́рныя просвети́ша, от тьмы неве́дения изба́вльше.


Сла́ва Отцу́ и Сы́ну и Свято́му Ду́ху.
Тропарь:

Хвалу́ принесе́м Изба́вителю, песносло́вяще Родио́на Богоглаго́ливаго,/ и Ерми́я сла́внаго, и му́драго Асинкри́та,// Ли́на же Боже́ственнаго и Га́ия.


И ны́не и при́сно и во ве́ки веко́в, ами́нь.
Тропарь:

Тя блаже́ннейший дре́вле лик пророчеству́ющих Ду́хом/ Богоглаго́лании свяще́нными боголе́пно имену́ет, Всечи́стая,// дверь же и го́ру приосене́нную.
Катава́сия, глас 2:

Хор:

Услы́шах, Го́споди, глас Твой, его́же рекл еси́,/ глас вопию́щаго в пусты́ни,/ я́ко возгреме́л еси́ над вода́ми мно́гими,/ Твоему́ свиде́тельствуяй Сы́ну,/ весь быв соше́дшаго Ду́ха, возопи́:// Ты еси́ Христо́с, Бо́жия му́дрость и си́ла.
Песнь 5:

Канон Воскре́сный, глас 8: 
Хор:

Ирмос:

Вску́ю мя отри́нул еси́/ от лица́ Твоего́, Све́те Незаходи́-мый,/ и покры́ла мя есть чужда́я тьма, окая́ннаго;/ но обрати́ мя,/ и к све́ту за́поведей Твои́х// пути́ моя́ напра́ви, молю́ся.
Припев:

Сла́ва, Го́споди, свято́му Воскресе́нию Твоему́.
Тропарь:

Оде́ятися претерпе́л еси́ в багряни́цу/ пре́жде стра́сти Твоея́, Спа́се, поруга́емь,/ первозда́ннаго покрыва́я безобра́зное обнаже́ние:/ и наг пригвозди́лся еси́ на Кресте́ пло́тию,// совлача́я, Христе́, ри́зу умерщвле́ния.
Припев:

Сла́ва, Го́споди, свято́му Воскресе́нию Твоему́.
Тропарь:

От пе́рсти сме́ртныя,/ Ты па́дшее мое́ па́ки назда́л еси́ существо́, воскре́с:/ и нестаре́ющееся, Христе́ устро́ил еси́,/ яви́в па́ки я́коже ца́рский о́браз,// нетле́ния жизнь блиста́ющ.
Припев:

Пресвята́я Богоро́дице, спаси́ нас.
Богоро́дичен:
Ма́тернее дерзнове́ние, е́же к Сы́ну Твоему́ иму́щи, Всечи́стая,/ сро́днаго промышле́ния, е́же о нас, не пре́зри, мо́лимся:// я́ко Тебе́ и Еди́ну христиа́не ко Влады́це очище́ние ми́лостивно предлага́ем.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Утоли́ нестерпи́мую бу́рю страсте́й мои́х,// Я́же Бо́га ро́ждшая, Окорми́теля и Го́спода.
Припев:

Пресвята́я Богоро́дице, спаси́ нас.
Тропарь:

Слу́жат рождеству́ Твоему́, Пречи́стая Богоро́дице,// а́нгельстии чи́нове, и челове́ков собра́ние.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Плодопринесе́м Христу́ житие́ чи́стое:/ гряде́т бо Очища́яй вода́ми грехо́в скве́рну благода́тию,// Еди́н Благоде́тель и Безгре́шный. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Лю́дие, во тьме скорбе́й дре́вле седя́щии,/ Свет яви́ся вам незаходя́щий,/ ви́дите, и Боже́ственными заря́ми просвети́теся,// и Я́вльшагося благода́ть воспо́йте.
Припев:

Сла́ва Тебе, Бо́же наш, сла́ва Тебе.
Тропарь:

Ве́лие та́инство соверша́я,/ к вели́кому Предте́чи Твоему́, о Великодарови́те Го́споди, гряде́ши,// ума́лившееся человече́ство неизглаго́ланно велича́я Креще́нием.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Вяза́ти же, всехва́льнии, и реши́ти я́ко апо́столи прии́мше вы власть,/ свя́занныя злове́рия у́зами разреши́сте,// те́мже ва́шу па́мять пра́зднуем, ве́рно лику́юще.
Припев:

Святи́и апо́столи, моли́те Бо́га о нас.
Тропарь:

Боже́ственными Ариста́рх да почти́тся песнопе́ньми,/ Те́ртий, Иассо́н и Сосфе́н,/ Ке́сарь и Марк, Лука́, Сосипа́тр,/ Куа́рт и Боже́ственный Апе́ллий,// Клим и Епафроди́т и всему́дрый Ера́ст.


Сла́ва Отцу́ и Сы́ну и Свято́му Ду́ху.
Тропарь:

Вас, я́ко двана́десять, посла́ Госпо́дь, все искореня́ющия безбо́жие,/ всем челове́ком насажда́ющия зна́ние Боже́ственное све́тло, сла́внии апо́столи,// моли́твенницы о душа́х на́ших.


И ны́не и при́сно и во ве́ки веко́в, ами́нь.
Тропарь:

О́чи просвети́, Де́во, се́рдца моего́,/ осия́й ми зарю́ покая́ния,/ тьмы мя изба́ви ве́чнующия, две́ре Све́та,// христиа́н всех Прибе́жище, ве́рно воспева́ющих Тя.
Катава́сия, глас 2:

Хор:

Иису́с, живота́ Нача́льник,/ разреши́ти осужде́ние гряде́т Ада́ма первозда́ннаго,/ очище́ний же, я́ко Бог, не тре́буя,/ па́дшаго очища́ет во Иорда́не,/ в не́мже вражду́ уби́в,// преиму́щ всяк ум мир да́рует.
Песнь 6:

Канон Воскре́сный, глас 8: 
Хор:

Ирмос:

Очи́сти мя, Спа́се,/ мно́га бо беззако́ния моя́,/ и из глубины́ зол возведи́, молю́ся:/ к Тебе́ бо возопи́х,/ и услы́ши мя,// Бо́же спасе́ния моего́.
Припев:

Сла́ва, Го́споди, свято́му Воскресе́нию Твоему́.
Тропарь:

Дре́вом кре́пко низложи́ мя началозло́бный:/ Ты же, Христе́, возне́сся на Кресте́,/ крепча́е низложи́л еси́, посрами́в сего́,// па́дшаго же воскреси́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Ты уще́дрил еси́ Сио́на, возсия́вый от гро́ба,/ но́ваго вме́сто ве́тхаго соверши́в, я́ко Благоутро́бен, Боже́ственною Твое́ю кро́вию:// и ны́не ца́рствуеши в нем во ве́ки, Христе́.
Припев:

Пресвята́я Богоро́дице, спаси́ нас.
Богородичен:
Да изба́вимся от лю́тых прегреше́ний,/ мольба́ми Твои́ми, Богороди́тельнице Чи́стая,/ и да улучи́м, Пречи́стая, Боже́ственное сия́ние,// из Тебе́ неизрече́нно воплоще́ннаго Сы́на Бо́жия.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Храм Тя Бо́жий и Ковче́г,/ и черто́г одушевле́нный, и дверь Небе́сную,// Богоро́дице, ве́рнии возвеща́ем.
Припев:

Пресвята́я Богоро́дице, спаси́ нас.
Тропарь:

Тре́бищ разруши́тель, я́ко Бог,/ бы́вшее рождество́ Твое́, Мари́е Богоневе́сто,// покланя́емо есть со Отце́м и Ду́хом.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Вод сый испо́лнен та́йных,/ я́ко река́ ми́ра, Еди́не Го́споди, к реце́ прише́л еси́,// от ма́лыя ка́пли прося́ крести́тися, Еди́не Безгре́шне. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Диви́тся свы́ше А́нгельский лик,/ смотря́я обнаже́на о́блаки покрыва́ющаго Не́бо, и взыва́ет:// что сие́ Твое́ мно́гое к челове́ком снизше́ствие?
Припев:

Сла́ва Тебе, Бо́же наш, сла́ва Тебе.
Тропарь:

По́лный истощи́ся, Неви́димый се, вопло́щся, яви́ся./ Иорда́не реко́, возвесели́ся, струи́ твоя́ испо́лни,// я́ко да омы́еши всех Возрожде́ние.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

В весь мир кропи́те во́ду жи́зни спаси́тельную,/ о́блацы одушевле́ннии я́вльшеся, апо́столи,// и ве́рных сердца́ ороси́сте.
Припев:

Святи́и апо́столи, моли́те Бо́га о нас.
Тропарь:

Глаго́л Боже́ственных си́ла ва́ша ри́торов победи́ мно́гую лю́тость/ и нему́дрыя умудри́, объюро́девшия ра́зумом пре́лести, всему́дрии.


Сла́ва Отцу́ и Сы́ну и Свято́му Ду́ху.
Тропарь:

Боже́ственный Пуд и Трофи́м,/ Филимо́н сла́вный и Ариста́рх,// Онисифо́р же и Тихи́к всеизря́днейший,// я́ко ученицы́ Сло́ва да возвели́чатся.


И ны́не и при́сно и во ве́ки веко́в, ами́нь.
Тропарь:

Пою́ Тя, Еди́на Всепе́тая,/ сла́влю Тя, при́сно Богосла́вная,/ и блажу́ Тя, Ю́же ро́ди блажа́т родо́в,// Де́во Богоблаже́нная.
Катава́сия, глас 2:

Хор:

Глас Словесе́, свети́льник Све́та,/ денни́ца Со́лнца, Предте́ча в пусты́ни, –/ пока́йтеся! – всем вопие́т лю́дем, – и предочи́ститеся:/ се бо предстои́т Христо́с,// от тли мир избавля́яй.
Ектения́ ма́лая… 
Конда́к воскре́сный, глас 8, подо́бен: "Я́ко нача́тки":



Воскре́с из гро́ба, уме́ршыя воздви́гл еси́,/ и Ада́ма воскреси́л еси́,/ и Е́ва лику́ет во Твое́м Воскресе́нии,/ и мирсти́и концы́ торжеству́ют// е́же из ме́ртвых воста́нием Твои́м, Многоми́лостиве.
И́кос: 



А́дова ца́рствия плени́вый, и ме́ртвыя воскреси́вый, Долготерпели́ве,/ жены́ мироно́сицы сре́тил еси́, вме́сто печа́ли ра́дость принесы́й:/ и апо́столом Твои́м возвести́л еси́ победи́тельная Спа́се мой зна́мения Живода́телю,/ и тварь просвеща́еши, Человеколю́бче.// Сего́ ра́ди и ми́р сра́дуется, е́же из ме́ртвых воста́нию Твоему́, Многоми́лостиве.
Песнь 7:

Канон Воскре́сный, глас 8: 
Хор:

Ирмос:

Бо́жия снизхожде́ния/ огнь устыде́ся в Вавило́не иногда́./ Сего́ ра́ди о́троцы в пещи́ ра́дованною ного́ю,/ я́ко во цве́тнице лику́юще поя́ху:// благослове́н еси́, Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Сла́вное истоща́ние,/ Боже́ственное бога́тство Твоея́ нищеты́, Христе́, удивля́ет а́нгелы,/ на Кресте́ зря́щия Тя пригвожда́ема,/ за е́же спасти́ ве́рою зову́щия:// благослове́н еси́ Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Боже́ственным Твои́м соше́ствием све́та испо́лнил еси́ преиспо́дняя,/ и тьма прогна́на бысть пре́жде гоня́щая./ Отню́дуже воскресо́ша и́же от ве́ка ю́зницы, зову́ще:// благослове́н Бог оте́ц на́ших.
Припев:

Пресвята́я Тро́ице, Бо́же наш, сла́ва Тебе́.
Троичен:

Всем у́бо Го́спода,/ Еди́наго же еди́ному Единоро́дному Сы́ну правосла́вно Отца́,/ богосло́вяще Тя возвеща́ем,/ и Еди́наго ве́дяще от Тебе́ исходя́ща Ду́ха Пра́ваго,// Соесте́ственна и Соприсносу́щна.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

От Де́вственных ложе́сн вопло́щься,/ яви́лся еси́ на Спасе́ние на́ше./ Те́мже Твою́ Ма́терь ве́дяще Богоро́дицу, правосла́вно зове́м:// отце́в Бо́же, благослове́н еси́.
Припев:

Пресвята́я Богоро́дице, спаси́ нас.
Тропарь:

Жезл прорасти́ла еси́, Де́во,/ от ко́рене Иессе́ова, Всеблаже́нная,/ Плод цветонося́щи спаси́тельный,/ ве́рою Сы́ну Твоему́ зову́щим:// отце́в Бо́же, благослове́н еси́.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Ка́ко Тя струи́ поды́мут ре́чныя, сла́дости су́ща пото́ка, Христе́?/ Ка́ко Предте́ча простре́т ру́ку на Тя, руко́ю созда́вшаго его́// и от руки́ льсти́ваго изба́вльшаго ны? (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Струя́, Го́споди сый, бла́гости, ко струя́м Иорда́нским ка́ко прихо́диши,/ нетле́ния вода́ми ища́ напои́ти// вкуше́нием лука́вым низложе́нныя во тлю за́вистию зми́я?
Припев:

Сла́ва Тебе, Бо́же наш, сла́ва Тебе.
Тропарь:

Да ка́плют го́ры ра́дование,/ и холми́ да взыгра́ют, веселя́щеся,/ ре́ки да воспле́щут руко́ю:// яви́ся, гряде́т Христо́с в реце́ челове́ческая погрузи́ти прегреше́ния.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Улови́вше сло́вом, извлеко́сте из глубины́ безбо́жия язы́ки многоразсе́янныя,/ зна́меньми и чудесы́ утверди́вше мудрова́ния сих,// му́дрии апо́столи, путевожди́ заблу́ждших.
Припев:

Святи́и апо́столи, моли́те Бо́га о нас.
Тропарь:

Вше́дше в приста́нище тиша́йшее, волну́ющимся в мо́ри лю́тых спаси́телие яви́стеся/ и прави́телие му́дрии, воспева́юще:// отце́в Госпо́дь и Бог, благослове́н еси́.


Сла́ва Отцу́ и Сы́ну и Свято́му Ду́ху.
Тропарь:

Молниезра́чнии Ду́хом бы́вше, Христо́вы апо́столи,/ одержи́мыя но́щию неве́дения изба́висте/ и к Све́ту жи́зни наста́висте, вопию́щия всегда́:// Бо́же, благослове́н еси́.


И ны́не и при́сно и во ве́ки веко́в, ами́нь.
Тропарь:

Очисти́лище, Всенепоро́чная, была́ еси́ греша́щих при́сно,/ ро́ждши преесте́ственно ми́ра взе́млющаго грех Христа́, Ему́же зове́м:// отце́в Госпо́дь и Бог, благослове́н еси́.
Катава́сия, глас 2:

Хор:

Ю́ноши благочести́выя, пе́щи о́гненней приобщи́вшияся,/ шумя́щ дух ро́сный невреди́мы сохрани́/ и Бо́жия А́нгела снизхожде́ние./ Те́мже, в пла́мени ороша́еми, благода́рственно воспева́ху:// препе́тый отце́в Го́споди и Бо́же, благослове́н еси́.
Песнь 8:

Канон Воскре́сный, глас 8: 
Хор:

Ирмос:

Седмери́цею пещь халде́йский мучи́тель/ Богочести́вым неи́стовно разжже́,/ си́лою же лу́чшею спасе́ны сия́ ви́дев,/ Творцу́ и Изба́вителю вопия́ше:/ о́троцы, благослови́те,/ свяще́нницы, воспо́йте,// лю́дие, превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Иису́сова Божества́ Пребоже́ственная си́ла,/ в нас боголе́пно возсия́ла есть:/ пло́тию бо вкуш за всех смерть кре́стную,/ разруши́ а́дову кре́пость./ Его́же непреста́нно де́ти благослови́те, свяще́нницы воспо́йте,// лю́дие превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Распны́йся воста́, великовы́йный паде́,/ пады́й и сокруше́нный испра́вися,/ тля отве́ржена бысть, и нетле́ние процвете́:// Жи́знию бо ме́ртвенное поже́рто бысть. Де́ти благослови́те, свяще́нницы воспо́йте, лю́дие превозноси́те во вся ве́ки.
Припев:

Пресвята́я Тро́ице, Бо́же наш, сла́ва Тебе́.
Троичен:

Трисве́тлое Божество́,/ Еди́ну сия́ющее зарю́ от Еди́наго Триипоста́снаго Естества́, Роди́теля Безнача́льна:/ Единоесте́ственно же Сло́во Отцу́, и Сца́рствующаго Единосу́щнаго Ду́ха,/ де́ти благослови́те, свяще́нницы воспо́йте,// лю́дие превозноси́те во вся ве́ки.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Ре́чныя струи́ ми́лотию разсека́ше Елиссе́й, благода́ть Креще́ния предсеннопиша́,// ю́же Христо́с соде́лает, на сия́ восходя́, Еди́н Благоде́тель. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Назна́меноваше иногда́ проро́к сла́вный Креще́ния благода́ть,/ со́лию во́ды безпло́дныя пе́рвее соде́лав многопло́дны,// я́вльшагося Бо́га на́шего си́лою.
Припев:

Сла́ва Тебе, Бо́же наш, сла́ва Тебе.
Тропарь:

Дебрь вся́ка Боже́ственных даро́в испо́лнится,/ и холм проти́вный смири́тся, и стро́потная в пра́вая обратя́тся// воплоще́ннаго Бо́га явле́нием.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Обно́вльше ра́зумы олядене́вшия ра́лом Сло́ва, всесла́внии,/ и в них спаси́тельная се́мена насе́ясте,/ и благоче́стия клас стори́чный пожа́сте - спа́сшихся мно́жество,// Госпо́дни апо́столи всему́дрии.
Припев:

Святи́и апо́столи, моли́те Бо́га о нас.
Тропарь:

Похвала́ми Иа́кова Боже́ственными,/ Клео́пу, Варна́ву же и Стефа́на,/ Нарки́сса всему́драго, Ма́рка, Аристову́ла и Апе́ллия/ почти́м апо́столы Христо́вы, вопию́ще:// Го́спода по́йте, дела́, и превозноси́те во вся ве́ки.


Благослови́м Отца́, и Сы́на, и Свята́го Ду́ха, Го́спода.
Тропарь:

Крест вме́сто броня́ нося́ще,/ ко всем му́жески ополчи́стеся полко́м зми́я, всему́дрии апо́столи,/ и, ты́я погуби́вше, я́же плени́ челове́ки, улови́сте ве́рою,// и Жизнода́вцу приведо́сте Влады́це.


И ны́не и при́сно и во ве́ки веко́в, ами́нь.
Тропарь:

О, чу́до вы́шше чуде́с!/ Ка́ко ражда́еши и пребыва́еши де́вствующи, Всечи́стая Богоневе́сто?/ Сло́во бо родила́ еси́, Отцу́ Собезнача́льное,/ Ему́же вси пое́м:// Го́спода по́йте дела́, и превозноси́те во вся ве́ки.
Катава́сия, глас 2:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


Та́йну пресла́вную вавило́нская показа́ пещь,/ источи́вшая ро́су,/ я́ко струя́ми имя́ше невеще́ственный Огнь восприя́ти Иорда́н/ и объя́ти пло́тию креща́ема Зижди́теля,// Его́же благословя́т лю́дие и превозно́сят во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвятой Богородицы

Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


 Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 8: 
Хор:

Ирмос:

Ужасе́ся о сем Не́бо,/ и земли́ удиви́шася концы́,/ я́ко Бог яви́ся челове́ком пло́тски,/ и чре́во Твое́ бысть простра́ннейшее Небе́с./ Тем Тя, Богоро́дицу,// А́нгелов и челове́к чинонача́лия велича́ют.
Припев:

Сла́ва, Го́споди, свято́му Воскресе́нию Твоему́.
Тропарь:

Боже́ственным и Безнача́льным Естество́м прост сый,/ сложи́лся еси́ прия́тием пло́ти, в Тебе́ Само́м Сию́ соста́вив, Сло́ве Бо́жий,/ и пострада́в я́ко челове́к, пребы́л еси́ кроме́ страсте́й, я́ко Бог.// Те́мже Тя во Двою́ Существу́ неразде́льно и неслия́нно велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Отца́ по Существу́ Боже́ственному,/ я́коже естество́м быв челове́к,/ рекл еси́ Бо́га Вы́шний, рабо́м снизходя́,/ воскре́с от гро́ба, благода́тию Отца́/ земноро́дным поло́ж, и́же по естеству́ Бо́га же и Влады́ку,// с Ни́мже Тя вси велича́ем.
Припев:

Пресвята́я Богоро́дице, спаси́ нас.
Богородичен:
Яви́лася еси́, о Де́во Ма́ти Бо́жия,/ па́че естества́ ро́ждши пло́тию Бо́га Сло́ва,/ Его́же Оте́ц отры́гну от се́рдца Своего́ пре́жде всех век, я́ко Благ,// Его́же ны́не и теле́с превы́шша разуме́ем, а́ще и в те́ло облече́ся.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Ра́дости и весе́лия испо́лнь есть па́мять Твоя́,/ приступа́ющим исцеле́ния точа́щи,// и благоче́стно Богоро́дицу Тя возвеща́ющим.
Припев:

Пресвята́я Богоро́дице, спаси́ нас.
Тропарь:

Псалмы́ Тя воспева́ем Благода́тная,/ и немо́лчно, е́же ра́дуйся, прино́сим:// Ты бо источи́ла еси́ всем ра́дость.
Кано́н предпра́зднства, глас 6: 
Припев:

Сла́ва Тебе, Бо́же наш, сла́ва Тебе.
Тропарь:

Рука́ми созда́вый, Христе́, челове́ка,/ под руку́ Предте́чеву подклоня́ешися, я́ко Челове́к смиря́яся,/ я́ко да возвы́сиши мя, дре́вле смири́вшася и поги́бша.// Сла́ва сла́вному и стра́шному строе́нию Твоему́. (Два́жды)
Припев:

Сла́ва Тебе, Бо́же наш, сла́ва Тебе.
Тропарь:

Душ очище́ние гото́вится, просвеще́ние, реше́ние лю́тых прии́де./ Иорда́не реко́, возвесели́ся,/ возлику́й, вся тварь, земля́ же и мо́ре, восплещи́,// сла́вящи Христа́ Преблага́го.
Припев:

Сла́ва Тебе, Бо́же наш, сла́ва Тебе.
Тропарь:

Я́ко Сый всех до́брых исполне́ние,/ гряде́ши, вопия́, испо́лненному святы́ни рабу́ Твоему́,/ уди́вльшуся Твоему́ снизхожде́нию:/ прибли́жися, крести́ Мя,// хощу́ бо испо́лнити естество́ земны́х освяще́ния и очище́ния.
Кано́н апо́столов, глас 4: 
Припев:

Святи́и апо́столи, моли́те Бо́га о нас.
Тропарь:

Исцели́ на́ша, Христе́, сокруше́ния серде́чная/ моли́твами возлюби́вших Тя и пропове́давших во всех язы́цех/ Бо́га ку́пно и Го́спода, Соде́теля всех,// и и́дольское все омраче́ние отгна́вших све́том пропове́дания.
Припев:

Святи́и апо́столи, моли́те Бо́га о нас.
Тропарь:

Я́коже мо́лния, мир освети́ша/ Лука́ вку́пе и Ерм,/ Марк и Ана́ния и с Матфи́ем свяще́нный Оли́мп/ и ве́рных исполне́ние я́ве просвети́ша,// я́же ве́рою днесь почти́м свяще́нными и честны́ми песнопе́ньми.


Сла́ва Отцу́ и Сы́ну и Свято́му Ду́ху.
Тропарь:

Озари́шася Све́том невеще́ственным Ду́ха/ Аки́ла, Аха́ик, Луки́й сла́вный и Фуртуна́т/ с шестию́десять и шестию́ Христо́выми уго́дники и свяще́нными ученики́// и сердца́ всех озаря́ют светоно́сною их па́мятию днесь.


И ны́не и при́сно и во ве́ки веко́в, ами́нь.
Тропарь:

Сия́ние блиста́ния Рождества́ Твоего́ просия́,/ и уясни́ всю подсо́лнечную,/ и предста́теля тьмы погуби́, Богороди́тельнице Всечи́стая,/ А́нгелов хвало́ и челове́ков всех спасе́ние,// непреста́нными гла́сы восхваля́ющих Тя.
Катава́сия, глас 2:

Хор:

Недоуме́ет всяк язы́к благохвали́ти по достоя́нию,/ изумева́ет же ум и преми́рный пе́ти Тя, Богоро́дице,/ оба́че, Блага́я су́щи, ве́ру приими́,/ и́бо любо́вь ве́си Боже́ственную на́шу:/ Ты бо христиа́н еси́ Предста́тельница,// Тя велича́ем.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.
Диа́кон: 

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, помилуй.
Диа́кон:

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помя́нувше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Я́ко Тя хва́лят вся си́лы небе́сныя, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.

Хор: 

Ами́нь.
Диа́кон: 

Свят Госпо́дь Бог наш…
Ексапостила́рий воскре́сный оди́ннадцатый:


По Боже́ственнем воста́нии,/ три́жды Петра́, лю́биши ли Мя, вопроша́я Госпо́дь,/ Свои́х ове́ц предлага́ет пастыренача́льника:/ и́же ви́дя, его́же любля́ше Иису́с, во след гряду́ща,/ вопроша́ше Влады́ку: сей же что?/ А́ще хощу́, рече́, пребыва́ти сему́,/ до́ндеже и па́ки прииду́,// что к тебе́, дру́же Пе́тре?


Сла́ва Отцу́ и Сы́ну и Свято́му Ду́ху.
Свети́лен апо́столов, подо́бен: "Жены́, услы́шите":


Апо́столи всехва́льнии Христа́ всеще́драго, и ученицы́, и Богови́дцы,/ не премолчи́те, моля́ще о нас, любо́вию ва́шу па́мять соверша́ющих,// да прегреше́ний оставле́ние и Боже́ственную обря́щем благода́ть в день суда́.


И ны́не и при́сно и во ве́ки веко́в. Ами́нь.

Свети́лен предпра́зднства, подо́бен: "Посети́л ны":


Гото́вися, Завуло́не,/ Неффали́ме, украси́ся,/ подыми́, Иорда́не, Зижди́теля всех и Бо́га, пло́тию к тебе́ гряду́ща,// на́ша грехи́ измы́ти хотя́щаго.
www.posledovanie.ru 

